
Tanjong Malim, 22 September - Kehilangan lima insan 
tersayang dalam sekelip mata tidak mematahkan semangat 
seorang gadis untuk meneruskan pengajian dan mengejar 
impian bergelar pendidik. Ruby Adalia Balqis Mohd Alawi, 19, 
antara 4,455 pelajar baharu Universiti Pendidikan Sultan Idris 
(UPSI) yang mendaftar bagi kemasukan sesi September, tetap 
cekal melangkah ke menara gading meskipun membawa 
luka kehilangan seluruh keluarga terdekat. Ruby Adalia Balqis 
kehilangan ibu, bapa dan tiga adik perempuannya dalam 
tragedi kebakaran rumah di Kampung Pamah Kulat, Ulu Dong, 
Raub, Pahang pada 26 Februari lalu.

Tragedi itu meragut nyawa bapanya, Mohd Alawi Muhammad, 
56; ibunya, Zaleha Adam @ Ibrahim, 44; serta tiga adiknya, 
Ruby Adira Batrisya, 17, Ruby Adlina Banin, 14, dan Ruby Azyan 
Barizah, 10. Ketika kejadian, Ruby dan adiknya, Ahmad Balia 
Murqam, 15, bernasib baik kerana terselamat apabila berada di 
asrama sekolah masing-masing. Meskipun kehilangan tempat 
bergantung dalam sekelip mata, bekas pelajar Kolej Matrikulasi 
Pahang dalam bidang perakaunan itu enggan membiarkan 
kedukaan memadamkan cita-citanya yang dipendam sejak 
sekian lama. “Langkah saya ke UPSI bukan sahaja permulaan 
fasa baharu kehidupan, malah saya harus menjadi simbol 
ketabahan kepada adik saya juga demi masa depan kami 
berdua,” katanya.

Bagi Ruby, kehilangan lima ahli keluarga tercinta bukan noktah 
untuknya terus melangkah demi menggenggam segulung 
ijazah dan berkhidmat dalam bidang pendidikan. Selain Ruby, 
kisah Azhar Kolong, 22, anak kelahiran pedalaman Nabawan, 
Sabah, turut mendapat perhatian apabila dia juga berjaya 
melangkah ke peringkat universiti.

Azhar kehilangan ibunya ketika berusia 12 tahun, manakala 
bapanya pula meninggal dunia ketika dia sedang mengikuti 
pengajian Tingkatan Enam. Walaupun pernah berdepan 
dengan masalah kesihatan, ketabahan Azhar akhirnya 
membuahkan hasil apabila dia berjaya meneruskan 
pengajian ke peringkat universiti. Sementara itu, Naib 
Canselor UPSI, Prof. Datuk Dr. Md Amin Md Taff, 
berkata kisah kecekalan kedua-dua pelajar berkenaan 
antara yang mendapat perhatian pelbagai pihak, 
termasuk kerajaan dan agensi berkaitan yang tampil 
menyalurkan bantuan bagi memastikan kebajikan 
serta pendidikan mereka terbela.

Katanya, perjuangan Ruby Adalia Balqis turut 
mencerminkan semangat ikhtiar ribuan 
mahasiswa baharu yang mendaftar 
di UPSI dengan membawa pelbagai 
pengalaman suka dan duka. Beliau 
berkata, Majlis Amanah Rakyat (MARA) 
turut menyatakan komitmen penuh 
untuk menyokong perjalanan Ruby 
dalam melanjutkan pengajian di UPSI.
“Di sebalik suasana meriah pendaftaran 
mahasiswa baharu di kampus UPSI, 
tersirat pelbagai kisah perjuangan yang 
menyentuh hati.

“Mereka hadir bukan sekadar 
membawa beg dan buku, tetapi 
menyemat doa, kenangan, 
pengorbanan serta harapan insan 
tersayang yang telah tiada,” katanya.

Kehilangan lima insan tersayang tidak 
halang Ruby belajar di UPSI



Tg Malim,  23 September 
- Universiti Utara Malaysia 
(UUM) menjadikan 
Universiti Pendidikan 
Sultan Idris (UPSI) 
sebagai antara penanda 
aras dalam pengurusan 
komunikasi korporat dan 
perhubungan awam 
institusi menerusi lawatan 
kerja muhibah Jabatan 
Komunikasi Korporat 
UUM ke Bahagian 
Komunikasi Korporat 
(BKK) UPSI, hari ini.

Timbalan Pengarah BKK 
UPSI, Dr. Nur Safinas 
Albakry, berkata BKK 
berperanan sebagai 
pusat perkhidmatan 
dan pembangunan imej 
korporat universiti yang 
menyelaras pelbagai 
aspek komunikasi, 
termasuk pengurusan 
media, promosi, publisiti, 
acara dan protokol, 
produksi, visual kreatif 
serta khidmat pelanggan.

Beliau berkata, BKK 
UPSI kini mempunyai 
31 kakitangan yang 
dibahagikan kepada lima 
unit utama, iaitu Unit 
Pentadbiran dan Khidmat 
Pelanggan, Unit Khidmat 
Korporat, Unit Media dan 
Komunikasi Digital, Unit 
Visual Kreatif serta Unit 
Produksi.

“Segala hal berkaitan imej 
universiti perlu melalui 
BKK dan misi kami adalah 
untuk meningkatkan 
serta memperkasakan 
imej universiti melalui 
aktiviti korporat yang 
diselaraskan.

“BKK bukan sahaja 
menguruskan hebahan 
berita dan publisiti, 
malah turut memainkan 
peranan dalam 
pengurusan acara dan 
protokol, dokumentasi 
rasmi, reka bentuk grafik 
serta perkhidmatan 
pelanggan,” katanya 
ketika sesi perkongsian 
sempena kunjungan 
tersebut di Kampus 
Sultan Abdul Jalil Shah, 
UPSI.

Beliau berkata, 
pengurusan komunikasi 
krisis turut menjadi 
antara aspek penting 
dalam operasi BKK, 
dengan pasukan media 
dan pengurusan risiko 
digerakkan segera bagi 
memastikan maklumat 
sahih dapat disampaikan 
kepada pihak 
berkepentingan.

“Apabila berlaku sesuatu 
isu atau krisis, pasukan 
media dan pengurusan 
risiko akan segera 
dihubungi dan BKK 
bersama-sama pihak 
pengurusan atasan akan 
merangka naratif rasmi 
dalam tempoh 24 jam,” 
katanya.

Sementara itu, Pengarah 
Jabatan Komunikasi 
Korporat UUM, Bakhari 
Che Mohamed Ariff, 
berkata kunjungan 
berkenaan merupakan 
sebahagian daripada siri 
lawatan penandaarasan 
UUM ke beberapa 
universiti dan agensi, 

termasuk UPSI, Universiti 
Pertahanan Nasional 
Malaysia (UPNM) dan 
Universiti Kebangsaan 
Malaysia (UKM).

Beliau berkata, 
kunjungan itu bertujuan 
memberikan peluang 
kepada kakitangan UUM 
untuk mendapatkan 
pendedahan secara 
langsung mengenai 
amalan pengurusan 
komunikasi korporat yang 
dilaksanakan di UPSI.

Bakhari berkata, seramai 
16 kakitangan UUM 
menyertai kunjungan 
itu yang turut menjadi 
platform perkongsian 
pengalaman dalam 
aspek pengurusan 
media, penulisan berita, 
komunikasi digital, 
pengurusan acara, 
protokol dan komunikasi 
krisis.

“Kami datang ke sini 
untuk belajar dan 
berguru. Kami di UUM 
dan rakan-rakan universiti 
lain melihat UPSI ini 
sebagai antara penanda 
aras terbaik dalam 
pengurusan komunikasi 
korporat,” katanya.

Kunjungan itu turut 
menyaksikan sesi soal 
jawab serta pertukaran 
pandangan mengenai 
pengurusan acara, 
pengurusan situasi luar 
jangka ketika acara rasmi 
serta cabaran tugas 
pegawai. komunikasi 
korporat.

Pulau Pinang

PIPP teroka kerjasama strategik 
bersama Penang Science Cluster

Cikgu Idris Graduan Generasi 
seEra Tun Ghaffar Baba di SITC

Piala Jauhar Tadika NCDRC 2026 
Semarakkan Pengalaman Sukan 

dan Pembentukan Karakter Kanak-
kanak

Mihrab 3.0 perkukuh 
penghayatan Islam menerusi 

empat modul utama

Ipoh, 22 September  - Usaha 
melestarikan khazanah warisan 
Perak kini diperkasakan menerusi 
penyelidikan Universiti Pendidikan 
Sultan Idris (UPSI) yang berjaya 
menghasilkan 13 siri podcast, 
empat drama dialek Perak, lima 
buku kreatif dan lima buku komik 
berasaskan Misa Melayu.

Kajian Kelestarian Warisan Perak 
Berlandaskan Islam yang diketuai 
oleh Prof. Madya Dr. Anida Sarudin 
dari Fakulti Bahasa dan Komunikasi 
UPSI itu memberi tumpuan kepada 
usaha mendokumentasikan, 
memperkaya dan memindahkan 
ilmu berkaitan warisan negeri 
berkenaan kepada masyarakat, 
khususnya generasi muda.

Timbalan Naib Canselor 
(Penyelidikan dan Inovasi) UPSI, 
Prof. Dr. Suriani Abu Bakar, berkata 

penyelidikan itu dilaksanakan 
menerusi Geran Kelestarian Warisan 
Berlandaskan Islam daripada Majlis 
Agama Islam dan Adat Melayu 
Perak (MAIPk) berjumlah RM118,000. 
Menurutnya, penyelidikan 
berkenaan merangkumi pelbagai 
aspek, termasuk bahasa, budaya, 
sejarah, kesenian, adat, tokoh, 
manuskrip serta nilai kesantunan 
yang berteraskan Islam.

Suriani berkata, sokongan MAIPk 
turut memperlihatkan pengiktirafan 
terhadap peranan penyelidikan 
akademik dalam membantu usaha 
melestarikan adat, budaya dan 
warisan ketika berdepan dengan 
perubahan akibat pemodenan 
dan globalisasi. Katanya, usaha 
berkenaan amat penting, khususnya 
bagi mendekatkan generasi muda 
dengan akar tradisi dan jati diri 
masyarakat Perak.

Tanjong Malim,  22 September - 
Bahasa etnik merupakan khazanah 
berharga yang mencerminkan 
jati diri, sejarah dan warisan 
budaya sesebuah masyarakat, 
selain menjadi penghubung yang 
mewariskan nilai serta tradisi.
Dekan Fakulti Bahasa dan 
Komunikasi Universiti Pendidikan 
Sultan Idris (UPSI), Profesor Madya 
Dr. Mazura @ Mastura Muhamad, 
berkata kepelbagaian bahasa di 
Malaysia bukanlah penghalang 
kepada perpaduan, sebaliknya 
merupakan kekayaan yang wajar 
dihargai, dipelihara dan diwariskan 
kepada generasi akan datang.

“Saya berharap agar program ini 
bukan sekadar menjadi ruang 
perbincangan akademik, tetapi 
turut menjadi platform untuk 
kita bersama-sama memikirkan 
usaha yang lebih berkesan dalam 
memastikan bahasa etnik terus 
hidup dan digunakan dalam 
masyarakat,” katanya. Beliau 
berkata demikian pada program 

ETHNOSPHERE 2: Simposium 
Bahasa Etnik Kali Ke-2 di Fakulti 
Bahasa dan Komunikasi, Kampus 
Sultan Abdul Jalil Shah, UPSI, 
dengan kerjasama mahasiswa 
Diploma Bahasa Etnik (E261).
Sementara itu, Profesor Adjung 
UiTM, Datuk Suhaimi Sulaiman, 
menyeru para pelajar supaya tidak 
sekadar memelihara bahasa etnik, 
tetapi menghidupkannya melalui 
penggunaan aktif dalam media, 
perniagaan, pendidikan, industri 
kreatif dan dunia digital.

“Anak-anak muda merupakan 
pewaris bahasa dan budaya kita. 
Sehubungan itu, penguasaan 
bahasa etnik perlu dilihat sebagai 
kelebihan kompetitif berbanding 
dengan suatu kekurangan, 
memandangkan bilangan penutur 
yang mampu menghasilkan 
kandungan berkualiti dalam bahasa 
Iban, Kadazandusun atau Semai 
jauh lebih terhad berbanding 
dengan bahasa Melayu atau bahasa 
Inggeris.”

Kajian UPSI perkasa kelestarian warisan Perak 
berteraskan Islama

Tanjong Malim Tanjong Malim

Jelebu

UPSI Cipta Kejayaan Serantau, Raih Anugerah Poster 
Terbaik di RECONSA 2026


